
CHET TILI OʻQITISHNING MODELLARI XAQIDA 
 

О МОДЕЛЯХ ОБУЧЕНИЯ ИНОСТРАННОМУ ЯЗЫКУ 
 

ABOUT MODELS OF FOREIGN LANGUAGE TEACHING 
 

Yusupova Dilnoza Oʻktamali qizi1 
 

1Yusupova Dilnoza Oʻktamali qizi – Qoʻqon davlat pedagogika instituti oʻqituvchisi 
 

Annotatsiya 
Quyidagi maqola chet tilini oʻrgatish texnologiyasini rivojlantirish va takomillashtirish haqida boʻlib, unda bugungi 

kunga qadar yaratilgan va til oʻrganuvchilarning chet til kompetensiyalarini takomillashtirishga moʻljallangan turli modellar 
haqida fikr yuritiladi.Taʼkidlash joizki, nemis tilini oʻrgatishning bu yangi yaratilgan modeli kelgusida umumtaʼlim 
maktablaridagi nemis tili darslarining samaradorligida muhim ahamiyatga ega.  

Аннотация 
 в статье речь идет о развитии и совершенствовании технологии обучения иностранному языку, в 

ней рассматриваются различные модели, созданные на сегодняшний день и призванные повышать 
иноязычные компетенции изучающих язык. 

Abstract 
The article is about the development and improvement of the foreign language teaching technology, it discusses 

the various models that have been created to date and are designed to improve the foreign language competences of 
language learners. 

 
Kalit soʻzlar: pedagogik texnologiya, didaktika, optimallashtirish, kompetensiya, muloqot kompetensiyasi, 

ogʻzaki nutq kompetensiyasi, model, modellashtirish. 
Ключевые слова: педагогическая технология, дидактика, оптимизация, компетентность, речевая 

компетентность, модель коммуникативной компетентности, моделирование. 
Key words: pedagogical technology, didactics, optimization, competence, speech competence, communication 

competence model, modeling. 
 

KIRISH 
Maʼlumki, biror bir pedagogik texnologiyani taʼlim jarayoniga tatbiq qilishda, eng 

avvalo, uning ilmiy amaliy mexanizmini ishlab chiqishni talab etadi. Pedagogik texnologiya 
tushunchasi dunyo olimlari tomonidan turlicha taʼriflanadi. Bundan shuni tushunish 
mumkinki, pedagogik texnologiya tushunchasining koʻp qirrali ekanligi, pedagogik 
texnologiya tushunchasiga nafaqat pedagogik hamda psixologik, balki didaktik, ijtimoiy va 
boshqa nuqtai nazarlardan ham yondashish mumkinligini anglatadi. J.Yuldashevning 
fikricha, «Pedagogik texnologiya – bu oʻz oldiga taʼlim shakllarini optimallashtirish 
vazifasini qoʻyuvchi, butun oʻqitish va bilimlarni oʻzlashtirish jarayonini texnik resurslar va 
odamlarning oʻzaro munosabatlarini hisobga olgan holda yaratish, qoʻllash va aniqlashning 
tizimli metodidir. Pedagogik texnologiya –maʼlumotlarni oʻzlashtirish uchun qulay shakl va 
usulda uzatish va oʻzlashtirish jarayonidan iborat» .  

Umumtaʼlim maktablarining nemis tili darslarida urf-odatlarni oʻrgatish texnologiyasini 
rivojlantirish va takomillashtirish, oʻquvchilarda oʻzgalar madaniyati, urf-odatlari va bu orqali oʻzlikni 
anglash va milliy qadriyatlar hissini shakllantirish asosida samaradorlikka erishish modelini ishlab 
chiqish zamonaviy chet tili darslari va til oʻrganish jarayoni uchun katta ahamiyatga egadir. 
Zamonaviy chet til darslarida yuz berayotgan global oʻzgarishlar –oʻzgalar madaniyati, urf-odatlari 
va bu orqali oʻzlikni anglash va milliy qadriyatlar hissini shakllantirishning fanga kirib kelishi, maktab 
oʻquvchilarining Vatanga muhabbat, oʻz milliy qadriyatlarini chuqur anglash borasida yangi oʻquv 
majmualarini yaratish, shaxsga yoʻnaltirilgan yondashuv, zamonaviy pedagogik texnologiyalarni 
joriy qilinishi – oʻquvchilarning bilim, koʻnikma va malakalarini oshirishni dolzarb vazifaga 
aylantiradi. Shuningdek, chet til taʼlimini zamonaviy metodlar asosida modellashtirish har bir chet til 
oʻqituvchisining ajralmas tarkibiy qismiga aylanmoqda. 

METODLAR 
Til oʻrganish jarayoni nafaqat lingvitik kompetensiyani rivojlantirish, balki sosiolingvistik va 

pragmatik kompetensiyalarni ham rivojlantirish jarayonidir. Chunki lingvistik kompetensiya orqali 
oʻquvchilarning leksik, grammatik va fonetik kompetensiyalari rivojlansa, sosiolingvistik 
kompetensiya orqali ularning butun til jarayoniga oid bilimlari yaʼni, madaniyat, urf-odat, har ikki 
mamlakatning turmush tarzlari, milliy va tarixiy qadriyatlarini oʻzaro qiyoslash kompetensiyalari 
rivojlanadi. Pragmatik kompetensiyada esa lingvistik va pragmatik kompetensiyalarni amalda 
qoʻllash jarayonidir. Taniqli metodist olim J.Jalolov fikricha, «kompetensiya tilni oʻrganishga harakat 
qilmoq, til oʻrganishga qobiliyatli boʻlmoqlikdir» . G.Asilovaning fikriga koʻra esa «kompetensiya 
maʼlum bir sohada faoliyat yuritish jarayonida shaxsiy sifatlar hamda bilim, koʻnikma va 
malakalarning samarali qoʻllanishidir» . Ushbu taʼriflardan kelib chiqib aytish mumkinki, 
sotsiolingvistik kompetensiya tarkibiga kirgan urf-odatlar chet til oʻrganish jarayonida umumtaʼlim 
maktablarining nemis tili darslarida oʻzgalar madaniyati, urf-odatlari va bu orqali oʻzlikni anglash va 
milliy qadriyatlar hissini shakllantirish uchun urf-odatlarni oʻrgatish modelini ishlab chiqish zarur.  

Pedagogik jarayonda «belgilangan maqsad va vazifalarni eʼtiborga olgan holda taʼlimning 
harakatchan modeli yaratiladi. Modelni ishlab chiqish, asosan, tizimli yondashuv uslubi, maqsadlar 
tizimini yaratish va unga erishish ketma-ketligiga asoslangan holda olib boriladi. Taʼlim modelini 
yaratish – zamonaviy taʼlim texnologiyasining asosiy talablaridan biridir» , deb taʼkidlaydi 
H.Omonov.  

Umumtaʼlim maktablarining nemis tili darslarida urf-odatlarni oʻrgatish va oʻrganishni joriy 
etilishi bilan til oʻrgatish va oʻrganish jarayonini takomillashtirish va talabalarning til oʻrganishga 
boʻlgan qiziqishlarini oshirish, jarayon intensivligiga hamda sosiolingvistik kompetentlikni 
shakllantirish asosida til oʻrganishga boʻlgan ishtiyoqni uygʻotish uchun nemis tilini oʻqitish 
jarayonida urf-odatlarni oʻrgatish modelini takomillashtirishga zaruriyat paydo boʻldi. Maʼlumki, 
oʻquv jarayoniga maʼlum bir texnologiyani joriy etish oʻz-oʻzidan sodir boʻlmaydi. Har bir 
texnologiyani joriy etishda maʼlum shart-sharoitlar talab etiladi.  

Umumtaʼlim maktablarining nemis tili darslarida urf-odatlarni oʻrgatish va oʻrganish modeli 
haqida gapirishdan avval, model tushunchasiga toʻxtalib oʻtishni joiz deb topdik. Model lotincha 
modulus soʻzidan olingan boʻlib, oʻlchov, meʼyor degan maʼnoni bildiradi. U biror obyektning obrazi 
yoki namunasidir. Model sunʼiy ravishda yaratiladi. U turli sxemalar, fizik tuzilmalar, belgili shakllar 
va formulalar koʻrinishida yaratilgan namuna boʻlib, oʻrganilayotgan obyektga oʻxshab, oʻzining 
tuzilmasiga, xossalariga, tarkibiy elementlari oʻrtasidagi oʻzaro bogʻlanishlarga ega.  

Dissertasiyaning birinchi bobida bayon etilgan umumtaʼlim maktablarining nemis tili 
darslarida urf-odatlarni oʻrgatish va urf-odatni ifodalovchi oʻquv materiallariga qoʻyiladigan metodik 
mezonlar, sosiolingvistik kompetentlikni ifoda etuvchi oʻquv faoliyat mazmunini modellashtirish, 
boʻlajak nemis tili oʻqituvchilarining nemis tili darslarida urf-odatlarni oʻrgatish orqali til oʻrgatish 
jarayonida samaradorlikka erishishlari yuzasidan olib boriladigan ishlarni tizimli rejalashtirish 
imkonini beradi. 

Til oʻrgatish jarayonini yaxlit tizim sifatida oʻrganish dolzarb ilmiy muammolardan biri boʻlib, 
uni bartaraf etishda, jarayonning modelini yaratish, yaʼni modellashtirish muhim oʻrin tutadi. Bizning 
fikrimizcha, modellashtirish ilmiy-tadqiqot faoliyatidagi yaxlit siklik jarayonni aks ettirish uchun 
xizmat qiladi. Oʻqituvchisidan sikl mohiyatini diqqat bilan oʻrganib chiqish talab etiladi. Tavsiya 
etilayotgan yakuniy model kuzatish jarayonida paydo boʻlgan fikr va mulohazalar bilan boyitiladi. 
Shundan kelib chiqib aytish mumkinki, modellashtirish tanlangan jarayon haqidagi bilimlarni 
siklning turli bosqichlarida yakuniy tavsiya etiladigan model koʻrinishida tasavvur qilishga imkon 
beradi . 

Umumtaʼlim maktablarining nemis tili darslarida urf-odatlarni oʻrgatish modelini yaratishdan 
avval, modelning maqsadini belgilab olish, uning qoʻllanilish sohalarini chegaralash maqsadga 
muvofiqdir. Bu jarayon modellashtirishning boshlanishi hisoblanadi. Umumtaʼlim maktablarining 
nemis tili darslarida urf-odatlarni oʻrgatish modelini yaratishdan kutilayotgan natijalar modelning 
maqsadidan kelib chiqadi. Modellashtirishda taʼlim mazmunini ham, oʻquv faoliyatini ham 
modellashtirish lozim. Har bir pedagogik tadqiqot ishida modelning amaliy ahamiyati uni 
shakllantirish bosqichlari, tamoyillari toʻgʻri hisobga olinganligi yordamida aniqlanadi. Modelning 
koʻrgazmalilik, tushunarlilik, obyektivlik kabi tamoyillari uning imkoniyatlari va turlari bilan birga 
pedagogik tadqiqotning vazifalarini ham aniqlashga xizmat qiladi . 

NATIJALAR 
 Pedagogik modellashtirish degani bu oʻquv jarayoniga olib kirilishi rejalashtirilayotgan 

modelning shakllantirilishidir. Shunga koʻra har qanday pedagogik modellashtirish bir necha 
bosqichlarda amalga oshiriladi. Dastlab, tadqiqotning nazariy-metodologik asoslari tanlanadi, 
soʻngra modellashtirish masalasiga oʻtiladi. Modelning parametrlari va tarkibiy qismlari oʻrtasidagi 
bogʻliqliklar aniqlanadi.Tadqiqotda belgilab olingan vazifalarni yechishda modelning yaroqliligi 
oʻrganiladi. Tavsiya etilayotgan model tajriba-sinovdan oʻtkaziladi. Erishilgan natijalar tahlil qilinadi. 
Yoʻl qoʻyilgan kamchiliklar aniqlanadi va ularni bartaraf etish shart-sharoitlari aniqlanadi .  

Umumtaʼlim maktablarining nemis tili darslarida urf-odatlarni oʻrgatish modeli deganda, 
nemis tilini oʻrgatish jarayonida sosiolingvistik kompetensiyani rivojlantirishga xizmat qiluvchi, 
motivatsion oʻquv jarayonini tashkil etish uchun zaruriy boʻlgan pedagogik shart-sharoitlarni 
yaratishga xizmat qiluvchi didaktik imkoniyatlarni oʻzida aks ettiruvchi modelni tushunamiz. 
Oʻtkazilgan tajriba-sinov ishlari natijasida, biz pedagogik modellashtirishning quyidagi 
komponentlarini aniqlashga muyassar boʻldik: aniq yoʻnaltirilgan maqsad, oʻquv jarayonini toʻgʻri 
rejalashtirish, oʻqitish jarayonida qoʻllaniladigan interfaol usullar, dars jarayoniga urf-odatga doir 
oʻquv materiallarini olib kirish, kutilayotgan natija va maktab oʻquvchilarining urf-odatlarni oʻrganish 
jarayonini baholashga qoʻyiladigan talablarni ishlab chiqish. Biz tomonimizdan taklif etilgan urf-
odatlarni oʻrgatish modeli, oldindan belgilangan maqsad va unga erishish usullari, vositalariga ega.  

Umumtaʼlim maktablarining nemis tili darslarida urf-odatlarni oʻrgatishda samaradorlikka 
erishish uchun tavsiya etilgan interfaolusullardan foydalanish modeli taʼlim maqsadining aniq 
yoʻnaltirilganligi, oʻquv faoliyati mazmunini tanlash, urf-odatlarni oʻrgatish jarayonini tashkil etish va 
natijalardan iborat boʻlib, oʻz ichiga oʻzaro bogʻliq boʻlgan, bir-birini taqozo etuvchi qismlarni qamrab 
olgan. Uning tarkibidagi har bir qism muhim ahamiyatiga ega. Ular bir-biridan ajragan holda 
belgilangan maqsadga erishishi mumkin emas. Har bir tarkibiy qism oʻzining tavsifiga ega boʻlib, 
ular modelning umumiy xarakterini ochib berishga xizmat qiladi. Umumtaʼlim maktablarining nemis 
tili darslarida urf-odatlarni oʻrgatishning diagnostik koʻrsatkichlari jarayonga qoʻyiladigan talablardan 
tashkil topgan. 

Munozaralar. Umumtaʼlim maktablarining nemis tili darslarida urf-odatlarni oʻrgatishda 
samaradorlikka erishish uchun tavsiya etilgan interfaol usullardan foydalanish modeli tuzilishli 
sxemasi asosida nemis tilini oʻrgatish jarayonida urf-odatlardan foydalanishni oʻz ichiga qamrab 
oladi. Maʼlumki, bugungi kunda til oʻrganuvchilarning chet til kompetensiyalarini takomillashtirishga 
moʻljallangan turli modellar taklif etilgan. Xususan, «Chet tilida ogʻzaki nutqni oʻsishiga taʼsir etuvchi 
omillar – Robert Gardner modeli» , «Chet tilida gapirish koʻnikmasini shakllanish jarayoni – Levelt 
modeli» kabi modellar va bundan tashqari oʻzbek olimalari O. Xasanova tomonidan nemis tilini 
oʻrgatishda xotira texnikalaridan foydalanish orqali samaradorlikka erishish modeli , Z. Paziljanova 
tomonidan talabalarga madaniyatlararo muloqotni oʻrgatish orqali ularning kommunikativ 
kompetensiyasini rivojlantirish modeli , N. Merganova tomonidan nemis tilida talabalarning ogʻzaki 
nutq kompetensiyasini rivojlantirish modeli kabilar til oʻrganish jarayonining oʻziga xos jihatlarini 
qamrab olishga harakat qilgan. Lekin, bu modellarda urf-odatlarni oʻrgatishda samaradorlikka 
erishish uchun interfaol usullardan foydalanish modeli haqida maʼlumot berilmagan.  

Nemis tili darslarida urf-odatlarni oʻrgatishda samaradorlikka erishish uchun interfaol 
usullardan foydalanish modeli dunyo va oʻzbek tadqiqotchilari tomonidan ishlab chiqilmagan. 
Umumtaʼlim maktablarining nemis tili darslarida urf-odatlarni oʻrgatishda interfaol usullardan 
foydalanish natijasida oʻquvchilarning nafaqat nemis tilidagi bilimlarini oshirishga, balki ularning 
sotsiolingvistik kompetensiyani rivojlantirish va takomillashtirishga, til oʻrganish jarayonini 
dinamikasini oshishiga erishiladi. Umumtaʼlim maktablari oʻquvchilarining ikki davlat urf-odatlari 
toʻgʻrisidagi bilimlari boyitildi, ularda oʻzgalar madaniyatiga hurmat va shuningdek tolerantlik 
koʻnikmalari shakllantiriladi.  

XULOSA 
Olib borilgan tadqiqot ishlari natijalari, mavzuga oid ilmiy manbalarning tahlili, 

modellashtirish jarayonidagi siklik kuzatuvlar umumtaʼlim maktablarining nemis tili 
darslarida urf-odatlarni qoʻllash texnologiyalari orqali samaradorlikka erishish modelini 
yaratishga imkon beradi. Shuni ham taʼkidlash joizki, urf-odatlarni oʻrgatishning bu yangi 

yaratilgan modeli kelgusida umumtaʼlim maktablaridagi nemis tili darslarining 
samaradorligida muhim ahamiyatga ega 

